
Styret sin kompetanse og delegering til rektor 
 
Samandrag 
I møte 12.09.2019 bad styret om ei oversikt over styret sin kompetanse jf. fagskulelova med forskrifter. I 
denne saka vert det vist kva kompetanse som ligg til styret, samt kva som er delegert eller kan delegerast til 
rektor ved Fagskolen i Hordaland. Det som kan delegerast til rektor er i saksframlegget føreslått delegert, 
det som allereie er delegert til rektor eller andre, t.d. den lokale klagenemnda, står ført opp med omtale av 
kvar dette er delegert.   
 

Forslag til vedtak 
 
Styret tek saka til orientering, og vedtek delegering i tråd med saksframlegget.  
 
 
 
 
 

Bjørn Lyngedal  
fylkesdirektør opplæring 

ansvarleg for saksførebuing for fagskulestyret 
  

Linda Farestveit 
seksjonsleiar skule 

 

Saksframlegget er godkjent elektronisk og har derfor inga underskrift. 

Fylkesrådmannen, 25.09.2019 
 
I møte 12.09.2019 bad styret om ei oversikt over styret sin kompetanse jf. fagskulelova med forskrifter. I 
denne saka vert det vist kva kompetanse som ligg til styret, samt kva som er delegert eller kan delegerast til 
rektor ved Fagskolen i Hordaland. Det som kan delegerast til rektor er i saksframlegget føreslått delegert, 
det som allereie er delegert til rektor eller andre, t.d. den lokale klagenemnda, står ført opp med omtale av 
kvar dette er delegert.   
 
 
Styret sin kompetanse jf. lov og forskrifter og delegering til rektor 
 
Akkreditering av fagskuleutdanning 
Jf. fagskulelova § 5 andre ledd er akkreditering ein fagleg vurdering av om ein fagskule eller ein 
fagskuleutdanning oppfyller vilkår gitt av departementet eller NOKUT. Akkreditering er eit vilkår for å kunne 
tilby fagskuleutdanning. Akkreditert fagskuleutdanning skal vere i samsvar med Nasjonalt 
kvalifikasjonsrammeverk (NKR). 
 
Jf. fagskulelova § 5 fjerde ledd kan NOKUT trekkje tilbake akkreditering av eit tilbod eller ei akkreditering av 
fagområde dersom vilkåra ikkje lenger er oppfylt. Styret for fagskulen har ansvar for å sikre at studentar får 
gjennomført starta utdanning på ein tilfredsstillande måte dersom akkreditering vert trekt tilbake. 
 
Jf. fagskuleforskrifta § 49 første ledd skal fagskular ha eit tilfredstillande internt system for kvalitetssikring av 
utdanningane som bidreg til kvalitetsutvikling, forbetringar og fagskuleutdanningane sin yrkesrelevans. 
Systemet skal også gje tilfredsstillande dokumentasjon av kvalitetsarbeidet ved institusjonen og avdekke 
eventuelle sviktande kvalitet i fagskuleutdanningane.  
 
Jf. fagskuletilsynsforskrifta § 4-1 første ledd* skal kvalitetsarbeidet ved fagskulen vere forankra i fagskulen 
sitt styre og leiing.  
*Referansen syner til ny fagskuletilsynsforskrift som NOKUT har hatt ute på høyring med frist 01.11.2019, og kan verte justert. 
 
 
Styret sitt ansvar 
Jf. fagskulelova § 9 skal alle fagskular ha eit eige styre. Styret sjølv skal fatte vedta om det er forsvarleg å ta 
opp nye studentar, og vedtak skal fattast før studiestart.  
 
Styret skal også: 

a) sørge for at studentane får den utdanning som fagskulen har akkreditering for 
b) sørge for at alle vilkår for eventuelle offentlege tilskot er oppfylt 
c) Sørge for at opplysingar som vert gitt til NOKUT, studentar og dei som søkjer utdanning er korrekte 

og fullstendige  
d) sørge for at det vert gitt naudsynt informasjon og rettleiing til søkjarar til, og studentar ved, 

fagskulen om mellom anna skulepengar, studietilbod, søknadsfristar og opptakskrav 
e) fastsette krav til lærarkompetanse, instruktørkompetanse og leiinga ved fagskulen 
f) sørge for at verksemda vert driven i samsvar med gjeldande lover og reglar, og etablere og sørge 

for gjennomføring av systematiske kontrolltiltak (internkontroll) for å sikre dette 

Styret kan delegere sitt mynde gitt av fagskulelova til andre ved fagskulen om det ikkje følgjer av lova at 
styret sjølv skal fatte vedtak. Punkt a-e skal følgjast opp i det daglege av rektor ved fagskulen. Styret vedtek 
rutine for internkontroll jf. punkt f, medan rektor sørgjer for gjennomføring og oppfølging. 
 
 
Vedtaksføre og gjennomføring av styremøter 
Jf. fagskulelova § 11 kan styret fatte vedtak når meir enn halvparten av medlemene eller tilsvarande mange 
varamedlemer er til stade og avgjer stemme. Vedtak vert fatta med alminneleg fleirtal om ikkje noko anna er 

bestemt i lova. Om det er like mange stemmer for og imot eit forslag har møteleiar dobbelstemme. 
Styremøta vert leia av styreleiar, dersom styreleiar ikkje er tilstade utpeikar styret ein møteleiar.  
 
 
Rektor 
Jf. fagskulelova § 12 skal styret sjølv tilsette rektor ved fagskulen som har naudsynt fag- og 
leiarkompetanse. Studentane og dei tilsette skal verte høyrd før ein rektor vert tilsett.  
Om avgjerda i ei sak ikkje kan vente til styret kan kome saman i møte, avgjer rektor saken. Styret kan også 
gje rektor fullmakt til å avgjere saker som ikkje bør utsettast til neste styremøte. 
 
 
Studentorgan og studentrepresentasjon 
Jf. fagskulelova § 14 kan studentane ved fagskulen opprette eit studentorgan som skal ivareta studentane 
sine interesser og fremje deira meiningar. Studentar ved dei einskilde avdelingane ved fagskulen kan 
opprette studentorgan på tilsvarande måte. Styre skal leggje til rette slik at studentorganet kan drive sitt 
arbeid på ein tilfredsstillande måte. Studentorganet skal verte høyrd i alle saker som vedkjem studentane. 
Vidare skal studentar vere representert i alle kollegiale organ som er tildelt avgjerdsmynde ved ein fagskule. 
Rektor er ansvarleg for å følgje opp at fagskulelova § 14 vert følgt. 
 
 
Studentombod   
Styret skal sørgje for at alle studentane ved fagskulen har tilgang til eit studentombod. Studentombodet skal 
gje fagskulestudentar råd og hjelp i saker knytt til deira studiesituasjon. Studentombodet kan ikkje verte 
instruert i sitt virke.  
 
 
Læringsmiljø 
Jf. fagskulelova § 15 har styret det overordna ansvaret for studentane sitt læringsmiljø, og skal i samarbeid 
med studentorganet legge til rette for eit godt og inkluderande læringsmiljø. Styret skal vidare innanfor sitt 
ansvarsområde arbeide for å førebygge og forhindre trakassering og seksuell trakassering, jf. likestillings- 
og diskrimineringslova § 13. 
 
Styret skal også i samarbeid med studentsamskipnaden legge til rette for eit godt og inkluderande 
læringsmiljø, og arbeide for å betre studentvelferda ved lærestadene.  
 
Styret har ansvaret for at læringsmiljøet og det fysiske og psykiske arbeidsmiljøet er fullt forsvarleg med 
omsyn til studentane sin helse, tryggleik og velferd. I utforminga av det fysiske arbeidsmiljøet skal styret, så 
langt det er mogleg og rimeleg, sørgje for: 

a) at lokale, tilkomstvegar, trapper, m.m. er dimensjonert og innreia for den verksemda som vert drifta 
b) at lokala har gode lys- og lyd-forhold og forsvarleg inneklima og luftkvalitet 
c) at lokala vert vedlikehalden og er reine og ryddige 
d) at lokala er innreia slik at studentane unngår uheldige fysiske belastningar  
e) at verksemda er planlagt slik at skader og ulykker vert førebygga  
f) at tekniske innretningar og utstyr er sikra og vert vedlikehalda slik at studentane unngår skadar og 

ulykker   
g) at lokale, tilkomstvegar, sanitæranlegg og tekniske innretningar er utforma slik at personar med 

nedsett funksjonsevne kan studere ved fagskulen 
h) at læringsmiljøet er innretta for studentar av ulike kjønn 
i) at læringsmiljøet er utforma etter prinsipp om universell utforming 

Opptak 
Jf. fagskulelova § 16 er opptaksgrunnlaget til fagskuleutdanning fullført og bestått vidaregåande opplæring. 
Styret sjølv skal gje utfyllande forskrift om opptak til den einskilde fagskule med krav til formell utdanning 
eller tilsvarande realkompetanse.  
 
Jf. fagskuleforskrifta § 7 fjerde ledd kan styret sjølv stille spesielle opptakskrav som er relevante for 
fagskuleutdanninga. Med spesielle opptakskrav meiner ein krav om bestemte fag, fagbrev, sveinebrev, 
karakterar, poeng, opptaksprøver, arbeidserfaring, autorisasjonar, sertifiseringer eller andre 
yrkesgodkjenningar.  
 
Jf. § 7 femte ledd i fagskuleforskrifta kan styret sjølv også stille opptakskrav om fullført og bestått 
fagkuleutdanning til fagskuleutdanningar, men berre i tilfelle der dei einskilde fagskuleutdanningane er 
sjølvstendige einingar som byggjer på kvarandre, og at det totale løpet for utdanningane som byggjer på 
kvarandre ikkje har eit større omfang enn 120 studiepoeng. I særlege tilfelle kan det totale utdanningsløpet 
vere opp til 180 studiepoeng.  
 
 
Innhald i utdanninga 
Jf. fagskulelova § 17 skal styret fastsette ein plan for innhald i utdanninga og bestemme korleis planen skal 
gjennomførast. Det skal mellom anna verte fastsett føresegner om obligatoriske kurs, praksisstudium, 
vurderingsformer og liknande. Plan for innhald og krav til gjennomføring skal gå fram av studieplanen som 
styret har vedteke. 
 
 
Klageorgan, klager og skikkavurdering 
Jf. fagskulelova § 20 skal fagskulen opprette ein lokal klagenemnd som skal handsame klager over 
enkeltvedtak. Styret kan bestemme at klagenemnda også skal handsame andre klagesaker frå studentane 
og saker etter §§ 23 til 27 i fagskulelova. Styret for Fagskolen i Hordaland har vedteke gjennom instruks for 
lokal klagenemnd å delegere handsaming av andre klagesaker frå studentane og saker etter §§ 23 til 27 til 
den lokale klagenemnda.   
 

 § 23 Klage på formelle feil ved eksamen 
 § 24 Annullering av eksamen eller prøve 
 § 25 Bortvising eller utestenging 
 § 26 Skikkavurdering 
 § 27 Krav om politiattest 

Jf. fagskuleforskrifta § 27 første ledd skal det gå fram av fagskulen sin forskrift kva fagskuleutdanningar 
som er omfatta av skikkavurdering.   
 
Jf. fagskuleforskrifta § 31 første ledd skal styret sjølv nemne opp ei skikkanemnd.  
 
Jf. § 32 første ledd nemner styret opp éin eller fleire tilsette ved fagskulen som skikkaansvarleg for 
skikkavurdering. Styret har delegert å nemne opp skikkaansvarleg til rektor ved Fagskolen i Hordaland i sak 
PS 39/2019 i møte 12.09.2019. 
 
 
Avsluttande vurdering, eksamen og sensur 
Jf. fagskulelova § 21 første ledd skal styret sørgje for at studentane sine kunnskapar, ferdigheiter og 
generell kompetanse vert prøvd og vurdert på ein upartisk og fagleg tryggande måte. Vurderinga skal sikre 
det faglege nivået ved den aktuelle utdanninga og det skal vere ein ekstern evaluering av vurderinga eller 
vurderingsordningane.  

Jf. fagskulelova § 21 andre ledd nemner styret opp sensor ved eksamenar, prøvar, vurderingar av oppgåver 
eller anna arbeid når resultatet inngår i vitnemålet eller vert rekna inn i karakter for utdanninga. 
Oppnemning av sensur etter denne føresegna vert delegert til rektor.  
 
Jf. § 21 tredje ledd skal sensuren vere klar innan tre verker etter at ein eksamen, prøve eller oppgåve eller 
anna arbeid er gjennomført om ikkje særelege grunner gjer det naudsynt å nytte meir tid. Styret sjølv kan 
gjere unntak for einskilde eksamenar og fastsette ein lengre frist når det ikkje er mogleg å skaffe det 
naudsynte talet på kvalifiserte sensorar for å gjennomføre sensuren innan tre veker. 
 
Jf. § 21 femte ledd gir styret sjølv forskrift om gjennomføring av eksamenar, prøvar eller anna arbeid. Dette 
omfattar vilkår for å gå opp til eksamen eller prøve på nytt, tilgang til ein ny praksisperiode og oppmelding. 
Styret delegerer til rektor ved fagskulen å gje utfyllande forskrift om tilhøve som er særskilt for den einskilde 
eksamen.    
 
Forbod mot bruk av klesplagg som helt eller delvis dekker ansiktet  
Jf. fagskulelova § 43 skal studentar og tilsette ikkje nytte klesplagg som helt eller delvis dekker ansiktet i 
samband med undervisning eller tilsvarande. Forbodet gjeld ikkje når bruken av slike plagg er grunna 
klimatiske, pedagogiske, læringsmessige, helsemessige eller tryggleiksmessige tilhøve. 
 
Ein student som trass skriftleg åtvaring har nytta klesplagg som helt eller delvis dekker ansiktet i strid med 
denne lova kan bortvisast i inntil eitt år. Om studenten tross skriftleg åtvaring ikkje etterkomer eit vedtak om 
bortvising, kan studenten stengast ute frå utdanninga i inntil eitt år. Vedtak om bortvising kan gjerast av 
rektor eller den rektor delegerer til. Vedtak om utestenging gjerast av styret eller den lokale klagenemnda. 
Styret har delegert mynde til å stenge ute ein student etter denne føresegna til den lokale klagenemnda.  
 
 
 


